
Inatsisartuni ilaasortaq 

Jens Napãtôk´, Partii Naleraq 

/Maani 

  

  

Upernavik Kujalliup qanitaani qaqqap sisoornissaanut ulorianartorsiorneq 

pillugu §37 naapertorlugu apeqquteqaammut akissut 

 

 

Asasara Jens Napãtôk´ 

 

9. januar 2019-imi Upernavik Kujallermi qaqqap sisoornissaanut 

ulorianartorsiorneq pillugu apeqquteqaammik Naalakkersuisunut 

saqqummiussaqarputit. Apeqquteqaatinut, uannut akisassanngorlugit 

innersuunneqartunut qujavunga. 

 

 

1. Kalaallit Nunaata avannaani Upernavik Kujalliup akiatungaaniittoq 

qaqqaq Innerit-nik ateqartup GEUS-iminngaanniik 

naliligaasimavoq “maluginiassatut aamma ulorianaatilittut” qanoq 

Naalakkersuisut tamatumunnga iliuuseqalersaarpat? 

 

Akissut: 

Naalakkersuisut nittartagaanni, qaqqat annertuumik sisoornissannut 

ulorianartorsiornermik misissuinerup inernerinik najoqqutassanillu allanik 

tamanut ammasumik saqqummiussiffiusumi takuneqarsinnaasutut, 

pilertornerpaamik misissuinissap qulakkeerneqarnissaa – taamaalillunilu 

Upernavik Kujallermut sumiiffinnullu allanut, misissuinermi sukumiisumik 

misissuisoqarnissaanik tikkuussiffiusuni ulorianartorsiorfinnik tamakkiisumik 

naliliisoqarnissaa Naalakkersuisut qulakkeerniarpaat. 

 

 

2. GEUS-imiik “ulorianaatilittut” naliligaasimappat tamanna qanoq 

paasisariaqarpa? 

 

Akissut: 

Naalakkersuisut nittartagaanni paasissutissat innersuussutigalugit, Upernavik 

Kujalliup eqqaani “Tupersuakassaat” sumiiffittut qaqqap sisoornissaanut 

annertuumik ulorianartorsiorfiusinnaasutut GEUS-imit naliliiffigineqarpoq. 

GEUS erseqqissaavoq, maannarpiaq naliliinerit paasissutissanut tunngaviusunik 

killeqartorujussuarnik tunngaveqartut. Sumiiffiit qaqqap sisoornissaanut 

annertuumik ulorianartorsiorfiusinnaasut sukumiisumik 

misissuiffigineqareeriarpata, sumiiffiit ilaat annertuumik ulorianartorsiorfittut 

naliliiffigineqarnissaat, kiisalu sumiiffiit ilaasa allattuiffinniit peerneqavinnissaat 

naatsorsuutigineqarpoq. 

 

3. Upernavik Kujallermiut Naalakkersuisuniik orninneqarniarnerlutik 

aammalu nassuiaaffigiartorniarneqarnerlutik? 

 

Naalakkersuisut aamma Avannaata Kommunia aallaqqaammut Saqqami 

Qeqertamilu innuttaasunik ataatsimiititsinernik, tassalu najugaqarfiit taakku 

sumiiffinnut qaqqap sisoornissaanut annertuumik ulorianartorsiorfiusinnaasunut 

qanittuniimmata (immikkoortoq 2), siusinnerusukkut Karrat Kangerluanni 

qaqqat sisoorsinnaanerinik annertuumik ulorianartorsiornerup ingerlaannarnera 

pillugu innuttaasunik Nuugaatsiameersunik Illorsuarneersunillu eqqugaasunik 

ataatsimiititsinernut assingusunik ingerlatsiniarput. Suli sumiiffinni qaqqap 

sisoornissaanut annertuumik ulorianartorsiorfiusinnaasuni (immikkoortoq 3) 

innuttaasut ataatsimiitinneqanngillat, sumiiffinni taakkunani 

ulorianartorsiornernik tamakkiinerusumik naliliisoqarsinnaalernissaanut 

misissueqqinnissat pisariaqartinneqarmata. Ataatsimut isigalugu Naalakkersuisut 

kommunalbestyrelsi suleqatigalugu innuttaasunik ataatsimiititsinernik allanik 

ingerlatserusupput. 

 

 

Inussiarnersumik inuulluaqqusillunga 

 

 

 

Erik Jensen 

 


